
Boen Sioe tetep mendapet gadji saratoes tail perak sebagimana tadinja.

Oleh kerna perminta'annja Tan Hoei Koei jang begitoe sanget, dan djoega tida mengganggoe pada Tan Boen Sioe sampe kailangan pakerdjaannja, Tan Ko Wie terpaksa trima djoega itoe permintaan; tapi ia minta soepaja Tan Kie Hou moesti teroes mengikoet tinggal sama ianja di itoe roemah pergoeroean, soepaja bisa dikasi peladjaran teroes sebagimana biasa, sekalian teroesken itoe perjakinan gerakan badan. Hal itoe dengen lantes diloeloesken oleh Tan Hoe Yoe jang soeda pertjaja betoel pada Tan Ko Wie.

Begitoelah moelai dari itoe waktoe. Tan Ko Wie djadi goeroe dalem itoe roemah pergoeroean koelawarga Tan, sedeng Tan Kie Hou tinggal bersama-sama ianja dalem satoe kamar, dan ia tjoema poelang ka roemahnja boeat menengokin iboe dan ajahnja djika itoe roemah sekola kasi vrij di waktoe hari-hari rajah.

Sedeng Tan Boen Sioe jang moelanja merasa mengiri, saorang asing bisa mendapet kadoedoekan lebih tinggi dari ianja, tapi blakangan lantaran meliat Tan Ko Wie poenja kalakoean jang manis boedi dan sopansantoen, malah memang djoega ia itoe poenja peladjaran ada djaoeh lebih tinggi dan loewas dari ianja, maka iapoenja pengrasahan mengiri djadi berbalik
taloek dan soeka.

Ampat taon soeda berselang, anak-anak jang menoentoet peladjaran dalem itoe pergoeroean koelawarga Tan soeda banjak jang brangkat besar, sedeng iaorang poenja peladjaran rata-rata banjak bikin kamadjoean, hingga Tan Ko Wie samingkin mendapet orang banjak poenja kapertjajahan. Sedeng Tan Boen Sioe poen telah mendapet banjak pengatahoean dalem iapoenja tjampoer gaoel sama Tan Ko Wie sabegitoe lamanja,

